Nafarroako Parlamentuko Mahaiak, 2014ko abenduaren 1ean egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Socialistas de Navarra, Bildu-Nafarroa, Aralar-Nafarroa Bai eta Izquierda-Ezkerra parlamentu-taldeek aurkezturiko mozioa, zeinaren bidez Nafarroako Gobernua premiatzen baita bete ditzan epaiak eta indarrean dagoen araudia, zeinetan ezartzen baitira gizarte langileak oinarrizko osasun barrutietan egoteko baldintzak.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osasun Batzordean izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2014ko abenduaren 1ean

Lehendakaria: Alberto Catalán Higueras

MOZIOAREN TESTUA

Behean sinatzen duten parlamentu-taldeek, Legebiltzarreko Erregelamenduan ezarritakoaren babesean, ondoko mozioa aurkeztu dute, Osasun Batzordean eztabaidatu eta bozkatzeko:

Iragan azaroaren 20an lan bilera bat egin genuen Gizarte Langileen Elkargo Profesionalaren ordezkariekin, zeinean agerian gelditu baitzen egoera kezkagarria dela. Administrazioa sistematikoki urratzen ari da osasunaren arloan indarrean dauden arauak; esaterako, 22/1985 Foru Legea, Nafarroa osasun eskualdetan banatzen duena, eta 148/1986 Foru Dekretua, Oinarrizko Osasun Laguntzaren egiturei buruzkoa, non arautzen baita gizarte langileak ekipo profesionaletan sartzea.

Hogeita zortzi urtez behin eta berriz izan dira arau-hausteak, bai eta oinarrizko hemeretzi osasun barrutien antolamenduari buruzko foru dekretuak bertan behera utzi dituzten epaiak ere. Araudiak eta epaiek babesa ematen diote elkargoaren aldarrikapenari, zeinaren bidez eskatzen baita gizarte langileak egotea osasun etxeetan, eta lotesleak dira Nafarroako Gobernuarentzat.

Egoera bidegabe bat denboran luzatzen ari da, eta horrek eragiten dio, alde batetik, aipatu talde profesionalari; izan ere, ez ditu estandarizatuta ez lan-zamak, ez lan-baldintzak ere, oinarrizko osasun laguntzako taldeak osatzen dituzten gainerako estamentuek ez bezala.

Eta, bestetik, egoera horrek eragina du, halaber eta batez ere, osasun sistema publikoaren erabiltzaileengan, zeinek ekitatean eta irisgarritasunean oinarritutako arreta soziosanitario integralerako eskubidea baitute. Are gehiago, krisi ekonomikoak populazioaren zati handi baten egoera soziosanitarioan duen inpaktua izugarria den honetan.

Figura hori beti izan da beharrezkoa, baina une hauetan funtsezko garrantzia hartu du, bai egoera sozialagatik eta horrek osasunean duen eraginagatik, bai Osasun Planean, Kronikoen Planean eta abarretan proposatzen diren politikengatik, ikuspuntu biopsikosozialetik abiatzen baitira.

Hala ere, egoera honen aurrean, Nafarroako Gobernuak ez du inolako konponbiderik proposatzen indarrean dagoen araudia eta aipatu epaiak betetzeko, eta Nafarroako biztanleriaren zati handi baten osasun laguntza publiko intregralerako eskubidea urratzen du.

Hori dela-eta, ondoko erabaki proposamena aurkeztu dugu:

1. Nafarroako Parlamentuak Nafarroako Gobernua premiatzen du bete ditzan epaiak eta indarrean dagoen araudia, zeinetan ezartzen baitira gizarte langileak oinarrizko osasun barrutietan egoteko baldintzak.

2. Nafarroako Parlamentuak Nafarroako Gobernua premiatzen du zuzenean egin dezan lan profesionalekin, eta prozesu bat abian jar dezan, plantillen banaketa, lan-zamak eta antolamenduari buruzko gainerako alderdiak adostu eta zehazteko.

3. Nafarroako Parlamentuak aitortzen du gizarte langileen garrantzia, are gehiago egungo egoera sozioekonomikoan, eragin zuzena baitu pertsonen bizi kalitatean, egoera sozialean eta osasunean.

4. Nafarroako Parlamentuak Nafarroako Gobernua premiatzen du osasun laguntza publiko integrala berma diezaien Nafarroako herritar guztiei, ekitatea, unibertsaltasuna eta irisgarritasuna oinarri dituena.

